
Tahririyat manzili: 

100070. Toshkent shahri, Yakkasaroy 

70/10-uy. Elektron manzil: 

scienceproblems.uz@gmail.com 

Bogʻlanish uchun telefon: 

(99) 602-09-84 (telegram). 

mailto:scienceproblems.uz@gmail.com

Kirish 

Prezident Sh.Mirziyoyev tashabbusi bilan bugun kitob targʻiboti davlat siyosatining 

tarkibiy qismiga aylandi. Shu maʼnoda, davlat rahbari farmoyishi barchamizni kitobga 

munosabatimizni qayta koʻrib chiqishga undaydi. Shunday ekan, kitob mutolaasining falsafiy-

gnoseologik muammolarini bugungi voqelik nuqtai nazardan tahlil qilish metodologik 

ahamiyatga ega. 

Bugun kitob hayotning mutlaqo zaruriy atributidir, agar kitob boʻlmasa insonda na tarix, 

na madaniyat, na ertangi kun toʻgʻrisida gʻoyalar mavjud boʻlgan boʻlar edi. Kitoblarni oʻqish, 

idrok etishning barcha boshqa jarayonlaridan deyarli koʻproq, fikr va xayolotni rivojlantiradi, 

bu esa shaxsning rivojlanishi uchun juda muhimdir. Shifokorlarning taʼkidlashicha, inson 

miyasining normal ishlashi uchun har bir inson har kuni 20-25 betlik badiiy matnni oʻqishi 

kerak. Har kunlik mutolaa miya hayoti mavjudligining sharoitidir. 

https://doi.org/10.47390/SP1342V5SI3Y2025N12

Mutolaa jarayoni — insonning ongli faoliyatida shakllanadi, insonning immanent (bilish, 

anglash, idrok qilish) xususiyatlari bilan oʻzaro aloqadorlikda, sodir boʻladi. Mutolaaga inson 

atrofidagi obyektiv va subyektiv voqelikning ham bevosita taʼsiri boʻladi. Inson oʻzining ongli 

faoliyati bilan oʻzini-oʻzi takomillashtirish maqsadida kitob mutolaasi bilan mashgʻul boʻladi. 

Inson mutolaa jarayonida oʻzini takomillashtirib boradi va natijada oʻzining faoliyati, 

boshqalarning faoliyatiga baho beradi.  

Mavzuga oid adabiyotlar tahlili 

Mutolaa jarayoni uning falsafiy-gnoseologik mohiyati, xususiyatlari hamda dialektik 

birligini makon va zamon nuqtai nazardan koʻpgina manbalarda tahlil qilgan. Deni Didro, 

Gadamer, Аdler Mortimer, Doren Charlz Van, Yelnikov M.P va boshqalarning asarlarida 

mutolaaning gnoseologik jihatlari oʻrganilgan. Inson qanchalik koʻp kitob oʻqigani sayin uning 

dunyoqarashi kengayib, ongi oʻsadi, tafakkuri shakllanadi. Masalan, faylasuf Deni Didroning 

“Odamlar kitob oʻqimay qoʻysalar fikrlashdan toʻxtaydilar”, degan soʻzlarini eslash oʻrinli. 

Koʻpchilik, inson kitob oʻqimasdan ham fikrlay oladi-ku deyishadi. Toʻgʻri inson kundalik bilish, 

tafakkur doirasida fikrlaydi, ammo nazariy-ilmiy darajada fikrlay olmaydi. Kitob mutolaa qilish 

tafakkurni boyitadi, falsafiy dunyoqarashini shakllantiradi, soʻz boyligini oshirib voqelikni 

erkin ifodalay olish koʻnikmasini hosil qiladi. 

Tadqiqot metodologiyasi 

Tadqiqotni amalga oshirishda tarixiylik, xolislik, davriy izchillik, qiyosiy, tanqidiy, 

mantiqiy va xronologik, semantik va pragmatik tahlil usullaridan foydalanilgan. 

Tahlil va natijalar 

Kitob mutolaasining falsafiy-gnoseologik mohiyatiga koʻra ikki jihati mavjud: birinchidan, 

u insonning axborot ehtiyojini qondirishga qaratilgan intellektual faoliyat turi; ikkinchidan, 

falsafiy gnoseologik mohiyatga ega boʻlib, insonda strategik hayotiy maqsadni, idealni 

shakllantirish funksiyasini bajaradi.  

Birinchisida axborot madaniyati – mutolaa madaniyatining asosiy belgilaridan biri. 

Axborot, oʻz-oʻzini tashkillashtirishning asosiy mexanizmlaridan biri hisoblanadi. “Axborot 

maʼnaviy oʻz-oʻzini tashkillashtirishning muhim tarkibiy qismidir. Xotira, faoliyat dasturi, oʻz-

oʻzini tashkillashtirish jarayoni, muloqot va boshqa murakkab bioijtimoiy hodisalar axborotsiz 

amalga oshmaydi”[1.73]. Ikkinchisida, falsafiy gnoseologik mohiyatiga koʻra kitob – insonni 

fikrlashga undaydi, yuksak darajaga erishishiga, maʼnaviy kamolotiga yordam beradi.  

Kitob mutolaasi – bu kitobxonning ilm olish yoki estetik zavqlanish maqsadida oʻzi tanlab 

olgan biror mavzudagi kitobni oʻqish jarayonidir. Kitob mutolaa qilish jarayonida diqqatni 

jamlab, oʻqishga butun borligʻi bilan berilish lozim, tinglashni esa ikkinchi darajaga qoʻyish 

kerak boʻladi. Sababi tinglash mavjud boʻlgan oʻqituvchidan oʻrganish boʻlsa, oʻqish mavjud 

boʻlmagan oʻqituvchidan oʻrganishdir. Masalan, “Agar oʻqituvchiga savol bersangiz, u sizga, 

odatda, javob qaytaradi. Agar u aytgan javob sizni oʻylantirsa, bosh qotirib oʻtirmasdan undan 

nimani nazarda tutganini soʻrashingiz mumkin. Biroq agar kitobga savol beradigan boʻlsangiz, 

unga oʻzingiz javob berishga majbursiz. Shu jihatdan kitob xuddi tabiat yoki olam kabidir. Agar 

uni soʻroqqa tutsangiz, u fikrlash va tahlil qila olish darajangizga qarab sizga javob 

qaytaradi”[2.24]. Shu bois, kitob oʻqiganda ham ong, tafakkurni boyitadigan, ruhiyatimiz, oʻz 

olamimiz, qalbimiz bilan til topishadigan kitoblarni diqqat bilan mutolaa qilish lozim. 

Fransuz yozuvchisi Gyustav Flober qanday kitoblarni oʻqish toʻgʻrisida shunday deydi: 

“Qanday kitob oʻqish kerakligi bilan qiziqayapsizmi? Montenni oʻqing. O‘qiganda ham 

shoshmasdan, ohista o‘qing! Qalbingiz buyuk donolar fikri bilan to‘yingan zakiylik muhitidan 

bahra olsin. Shu bois men sizga dastlab Montenni o‘qishishingizni maslahat beraman. Uni 

boshidan oxirigacha oʻqib tugatgandan keyin, yana qayta mutolaa qilishga kirishing”[3.270]. 

Zero, “Har doim kitob nafaqat bilimlarni saqlovchi va tarjimon sifatida, balki atrofdagi olamni 

bilish vositasi sifatida ham qabul qilingan”[4.53]. Demak, kitob insonni, borliqni bilishida, 

buyuk mutafakkirlarning maʼnaviy merosini bilishda, ong-u shuurimizni oziqlantiruvchi asosiy 

manba hisoblanadi. Biz oʻzligimizni, dunyoni, olam va odam munosabatini kitob orqali bilib 

olamiz. 

Qolaversa, kitob mutolaasi intellektual faoliyatining bir koʻrinishi hisoblanadi. 

Intellektual faoliyat esa falsafiy gnoseologik jihatdan kitob mutolaasini alohida maʼnaviy 

voqelikka, fenomenga aylantiradi. Kitob mutolaasi alohida voqelik, fenomen sifatida quyidagi 

farqlarda namoyon boʻladi: bunda, kitobni mutolaa qilish bilan kitob oʻqish oʻrtasida farq bor. 

Birinchisi, intensiv boʻlib chuqurlashishni yoqtiradi yaʼni, maqsadli mutolaa – bilim va 

mutolaaning cheksizligini tan oladi, Suqrot taʼkidlaginidek, “Bilmasligimni bildim” deydi. 

Ikkinchisi, ekstensiv yaʼni ommaviy hodisa sifatida kitobni ermak uchun oʻqish – bunda yengil-

yelpi, yuzaki bilish ustuvor. Falsafiy-gnoseologik nuqtai nazardan kitob mutolaasi cheklangan, 

u mudom empirik izlanishlarga roʻpara keladi va oʻzining cheklanganligiga iqror boʻlishga 

majbur. B.Rassel eʼtirof etganidek, inson bilimlarining barchasi cheklangan, nisbiy va xatodir. 

Shunday ekan, kitob mutolaasi empirik tajriba, hayot oldida joizdir. 

Inson bilimini cheklanganligi relyativizmni ulugʻlashga asos boʻlolmaydi, inson idroki 

nimanidir bilishga intilishi, bu boradagi oʻjarliklari bilan eʼzozli. Kitob mutolaasidagi 

intellektual ehtiyojlar ana shu omillar mahsulidir[5.5]. Kitob mutolaasi insonga intensiv 

bilishga, oʻz-oʻzini takomillashtirishga, ilmiy, tafakkuriy natija beradi. 

Inson bilimi qanchalik keng boʻlsa, ilmning biz bilmagan nomaʼlum maydoni cheksizligini 

anglab boradi. Anaksimenning shogirdi ustoziga shunday savol bilan murojaat qiladi: “Ustoz, 

mana siz buyuk ellinlardan saboq olgan, koʻp yillik hayotiy tajriba orttirib, donishmandlik 

maqomiga erishgan insonsiz. Lekin negadir hali koʻp narsani bilmayman, deb noliysiz. Nahotki, 

sizdek donishmand uchun ham yechilmagan savollar boʻlsa bu dunyoda? Faylasuf oʻylanib qoldi 

va tayoq olib yerga ikkita doira chizdi. Bu doiralarning biri kichkina, ikkinchisi kattaroq edi. 

Mana bu kichkina doira sening bilimlaring, kattasi esa meniki, — dedi Anaksimen. Ushbu 

doiralardan tashqaridagi maydon esa hali biz anglab yetmagan ilmlardir. Endi bir eʼtibor 

bering-a, doira qanchalik kichik boʻlsa, undan tashqaridagi maydon ham shuncha kichik, yaʼni 

hali biz tushunib yetmagan ilmlar kamroqdir. Doira katta boʻlsa, buning aksi, yaʼni insonning 

bilim doirasi qanchalar keng boʻlsa, bu doiraga tutash nomaʼlumlik maydoni ham shunchalar 

kengdir”[6.19]. Zero, ilm – cheksiz osmonga oʻxshaydi. Platonning: “Mukammal bilimning, yaʼni 

men egallagan bilimning birdan bir turi men oʻzim bilmagan narsalarni bilishimdir”, degan 

qarashlari zamirida oʻrganish, bilimning cheksizligini anglatuvchi haqiqat yotadi. Qancha koʻp 

oʻqisangiz shuncha oz narsanigina bilishingizga iqror boʻlaverasiz. “Ilmda qanchalar 

rivojlansang ham, baribir bilmagan juda koʻp narsa boʻladi. Chunki tafakkur sohasining 

tashqarisida va koʻrish qudratining ustida boʻlgan juda koʻp haqiqat bordir”[7.363]. 

Kitob ong va qalb ehtiyojini qondiruvchi omil sifatida inson ruhini tarbiyalaydi, shaxsni 

shakllantiradi. Kitob odamdan mutolaada nafaqat koʻz va aql, shuningdek, koʻngil ham birdek 

ishtirok etishini talab qiladi. Kitob oʻqishdan maqsad aql-tafakkur bilan uni mantiqiy tahlil 

qilishgina emas, balki chin yurakdan zavqlanish, taʼsirlanish, oʻzlikni, haqiqatni izlab topish 

hamdir. Faylasuf Yan Mindan doʻsti soʻrabdi: “Kitob oʻqigandan soʻng hech narsa yodda qolmasa 

nima qilmoq kerak?”. U “Uni tushunmoq kerak, yodlash shart emas. Tushunmoq zaruriyati ham 

ikkinchi darajali narsa. Eng avvalo, kitobning asosiy mohiyatini anglamoq joiz”[8.4] — deb 

javob beradi. 

Bizning fikrimizcha, kitobning mohiyatini anglash uchun matnni tushunish (idrok etish) 

lozim bu esa, mutolaaning gnoseologik samaradorligini tashkil etadi. Bu xususda professor 

N.Shermuxamedova shunday deydi: “Matnni tushunish tayyor natija emas, balki dialektik 

jarayon, turli madaniy dunyolar dialogi, “oʻzining-oʻzganing” (Baxtin) maʼnolari toʻqnashuvi 

natijasi, matn, shaxs va madaniyatlar dialogi”[9.317]. Matnni tushunish germenevtik doira 

boʻlib, unda muallif hayoti tiklangan butunlik va “hayotiy loyiha” sifatida ustivorlikka ega.  

Gadamer matn mazmunini tushsunish, anglash jarayonini “ufqlarning qoʻshilishi” sifatida 

izohlaydi. Gadamer ufqlarning qoʻshilishi haqida shunday deydi: “Matn mazmunini tushunish 

uchun men unga jiddiy munosabatda boʻlishim kerak. Talqin qiluvchi sifatida men matn qanday 

savollarga javob berishi mumkinligini tushunishim kerak. Matn oʻzining mazmunli ufqida 

yaratilgan, men esa oʻz ufqimga egaman. Matn oʻz “tasavvurlari” asosida yozilgan va shular 

haqida soʻzlaydi. Men oʻz tasavvurlarimga egaman. “Yot” matnni qay darajada anglashim 

mumkinligi koʻp jihatdan ichki mazmunli ufq qay darajada bir-biriga yaqinlashishi va qoʻshilib 

ketishi mumkinligiga bogʻliq”[10.704]. Gadamir mavjud manbadan faqat bilim olibgina qolmay, 

oʻzining nuqtai nazarini oʻzgartirishi, oʻz ufqini kengaytirishi va avvalgidan boshqacharoq 

tushuna boshlashi mumkinligini keltirib oʻtadi. 

Oʻqishning botiniy xususiyati tushunish, anglash hamda muallif va kitobxon, 

ishtirokchilar kabi barcha jarayonni bilishni taqozo etadi. Mexanik oʻqish belgilarni koʻrish, 

matnni idrok etish orqali yuzaga keladi. Ijodiy oʻqish esa, shaxsning butun olamini, ruhiyatini, 

tasavvurini oʻz ichiga oladi. Kitobxon matnning mazmunini tushunib, anglay boshlagani sari 

unda kitobga boʻlgan qiziqish kuchayadi. Yangi matnlarni izlab topa boshlaydi hamda matnning 

zohiriy mazmunini oʻzlashtirish bilan birga, uning botiniy mazmunini ham anglay boshlaydi. 

Shu bois, mutolaa gnoseologiyasi shaxsning kognitiv qobiliyatini rivojlantirishda, maʼnaviy-

maʼrifiy kamolotida muhim rol oʻynaydi. 

Mutolaa murakkab va koʻp qirrali jarayon sifatida eng muhim kognitiv va kommunikativ 

vazifalarni hal qilishni oʻz ichiga oladi: tushunish (umumiy, toʻliq, tanqidiy), aniq maʼlumotlarni 

topish, sharhlash va boshqalar.  

Kitob va mutolaaning gnoseologik muammolarini anglashda mutolaa texnologiyasi ham 

muhim ahamiyatga ega. Mutolaa texnologiyasi kitobxon tomonidan matnni oʻzlashtirish 

usullarini anglatib, bu jarayon sifat va miqdor yoʻnalishlariga ega. Kitobxon tomonidan 

matnning qanchalik sifatli oʻzlashtirilganligi uning matn mazmunini qanchalik darajada 

anglaganligi hamda anglangan tushunchalarni hayotga tatbiq qila olishiga bogʻliq. 

Mutolaa texnologiyasi miqdor jihatdan tez va sekin oʻqish jarayonida koʻrinadi. Tez 

oʻqishning mutolaa hodisasidagi ahamiyati yuqoridir. Maʼlumotlarga koʻra, kitob sekin 

oʻqilganda 100 foiz matn tushunilmaydi, faqat 60 foiz anglanadi, aksincha, tez oʻqilganda 

matnning 80 foizi tushuniladi. Xususan, biz soʻrovnomada ishtirok etganlarga murojaat 

qilganimizda 27.2 foizi tez oʻqishni, 48.5 foizi sekin oʻqishini bildirishgan. Vaholanki, tez oʻqish 

texnologiyasi samarali hisoblanadi. Insonning oʻrtacha oʻqish tezligi bir daqiqada 120-80 ta 

soʻzni tashkil qiladi. Shuning uchun mutolaa jarayonida koʻrish sohasini kengaytirish, yaʼni 

koʻzlarni bir ikkita soʻzga qaratish emas, toʻliq matnni qamrab olishga harakat qilish lozim. 

Buning uchun diqqatni jamlab matnning taxminiy markaziy nuqtasini belgilab, unga tikilib 

matnning mazmunini anglab olish kerak. Bu tez oʻqish texnikasining eng samarali usuli 

hisoblanadi. 

Shu bilan birga, mutolaa jarayonida shaxsning operativ xotirasi hamda diqqatining 

muhimligi shakllanadi. Texnik koʻnikmalar oʻquvchiga kitob bilan chuqurroq ishlashiga va uni 

yaxshi eslab qolishiga yordam beradi. Shuning uchun bunday koʻnikmalar shakllantirilib 

borilsa, tez oʻqish hamda eslab qolish qobiliyati ortib boradi. Demak, oʻqishni idrok etish tezligi 

va darajasi har kuni oshirilib borilishi kerak.  

Fikrimizcha, kitobni faol tarzda oʻqish lozim. Bu maksimal tarzda tezlik bilan oʻqish kerak 

degani emas. Mutolaa jarayonida butun matnni samarali oʻzlashtirib olish mumkin boʻlgan 

tarzda oʻqish kerak. Hamda oʻqib chiqilgan matnni anglash uchun tanaffuslar qilish kerak. Faol 

oʻqish jarayoni matnni substansional mohiyatini eslab qolishga va tushunishga qaratilishi 

zarur. Muhimi qanchalik koʻp kitob oʻqish emas, balki qanchalik anglab tushunish, olingan 

bilimlarni amalda qoʻllash muhimdir. 

Xulosa va takliflar 

Hozirgi vaqtda axborot – kommunikatsiya sohasi shiddat bilan rivojlanmoqda, 

televidenie, radio, internet, kompyuter, mobil telefon kundalik hayotimizdan chuqur joy 

olmoqda. Biz ana shu imkoniyatlardan samarali foydalanib, mamlakatimizda aholining ayniqsa 

yoshlarning ong-u shuurida bugunning tili bilan aytilayotgan “modernizatsiya”, 

“innovatsiya”larning quvvat chirogʻi – kitob va uni oʻqishga boʻlgan qiziqishini kuchaytirish, 

kitobxonlik saviyasini yanada oshirishga alohida eʼtibor qaratishimiz lozim. 

Yuqoridagilardan kelib chiqib quyidagicha xulosalarga kelamiz: 

birinchidan,kitob mutolaa qilish jarayonining oʻzidayoq insonning ongi va dunyoqarashi 

shakllanib boradi. Bu intensiv oʻqish jarayoniga bogʻliq boʻlib, anglash, fikrlash, voqelikni 

umumlashtirish xislatini shakllantiradi; 

ikkinchidan, kitob mutolaa qilish insonning dunyoqarashini boyitib ijodiy faoliyatga 

yoʻnaltiradi, olamni bilish orqali oʻz-oʻzini anglash natijasida keng qamrovli ijodiy fikrlab dunyo 

va undagi hodisalarga, voqelikka yangicha nuqtai nazar bilan qaray boshlaydi; 

uchinchidan, bilim cheksiz, tubi yoʻq bir dengizdir. Bizning ishimiz oʻqish va oʻqish, 

imkonimiz boricha koʻproq bilimga ega boʻlish uchun intilishdir; 

toʻrtinchidan, axborot texnologiyalarining rivojlanib borishi elektron mutolaaning 

shakllanishiga olib keldi. Ammo, anʼanaviy mutolaa shakli samarali boʻlib, mazmuniga 

chuqurroq kirib borish, tushunish va baholay olish koʻnikmasining shakllanishiga olib keladi. 

Bu esa, mutolaaning falsafiy-gnoseologik mohiyatini ochib beradi.  

